
REPUBLIKA E SHQIPERISE

KOMISIONI QENDROR I ZGJEDHJEVE

V E N D I M

PËR SHQYRTIMIN E KËRKESËS ANKIMORE NR. 11, TË PARTISË TË TË DREJTAVE TË MOHUARA E RE,  PËR KUNDËRSHTIMIN E VENDIMIT NR 122, DATË 02.04.2011, “PËR MOSREGJISTRIMIN E LISTËS SHUMEMËRORE PËR KËSHILLIN E KOMUNËS BYTYÇ”. TË KZAZ–SË NR. 36, QARKU KUKËS.
Komisioni Qendror i Zgjedhjeve në mbledhjen e datës 06.04.2011, me pjesëmarrjen e:
Arben           
RISTANI 
Kryetar
Hysen 

OSMANAJ
Anëtar
Klement 
ZGURI

Anëtar
Vera 

SHTJEFNI
Anëtar
Shqyrtoi çështjen me 

KËRKUES:
Partia e të Drejtave të Mohuara e Re, në mungesë.
PALË E INTERESUAR:
Partia Demokratike e Shqipërisë, përfaqësuar nga Z. Niazi Kosovrasti dhe Partia Socialiste e Shqipërisë, përfaqësuar nga Z. Genci Gjoncaj dhe Z. Eridian Salianji.
OBJEKT:       
Shqyrtimi i kërkesës ankimore nr. 11, të Partisë të të Drejtave të Mohuara e Re, për kundërshtimin e vendimit  nr. 122, datë 02.04.2011 “Për mosregjistrimin e listës shumemërore për këshillin e Komunës Bytyç” të KZAZ-së nr.36, Qarku Kukës.
BAZË LIGJORE: 
Neni 21, pika 1 dhe 17 dhe nenet 133 e vijues, të ligjit Nr. 10019, datë 29.12.2008, “Kodi Zgjedhor i Republikës së Shqipërisë”.

KQZ pasi shqyrtoi dokumentacionin e paraqitur dhe dëgjoi diskutimet e të pranishmëve,
VËREN
Me shkresen nr. 1942 prot., datë 04.04.2011, ankuesi Partia e të Drejtave të Mohuara e Re ka paraqitur kërkesën ankimore nr. 11 regj,  drejtuar Komisionit Qendror të Zgjedhjeve për kundërshtimin e vendimit nr. 122 datë 02.04.2011 të KZAZ-së nr. 36, Qarku Kukës “Për mosregjistrimin e listës shumemërore për këshillin e Komunës Bytyç”.

Komisioni Qendror i Zgjedhjeve  në mbledhjen e datës 06.04.2011 verifikoi pjesëmarrjen e palës ankuese dhe konstatoi se ajo nuk ishte paraqitur, megjithëse KQZ kishte bërë shpalljen  e datës dhe orës për shqyrtimin e çeshtjes në seancë publike, në përputhje me nenin 131 të Kodit Zgjedhor. Në këto kushte KQZ vendosi zhvillimin e seancës në mungesë të palës ankuese, mbështetur në nenin 135/4 të ligjit Nr. 10019, datë 29.12.2008 “Kodi Zgjedhor i Republikës së Shqipërisë”. 

Në fillim të seancës plenare  Komisioni Qendror i Zgjedhjeve shqyrtoi kërkesat për të marrë pjesë në shqyrtimin e ankimit administrativ si palë  të interesuara, të paraqitura nga Partia Demokratike dhe Partia Socialiste e Shqipërisë dhe konstatoi se kërkesat janë  në përputhje me nenin 133, të ligjit Nr. 10019, datë 29.12.2008 “Kodi Zgjedhor i Republikës së Shqipërisë”. Në këto kushte, Komisioni Qendror i Zgjedhjeve vendosi pranimin e tyre si palë të interesuara në këtë proces. 
Subjekti ankues, Partia e të Drejtave të Mohuara e Re, në pretendimet e tij të parashtruara në kërkesën ankimore nr. 11, kundërshton vendimin nr. 36 datë 02.04.2011 “Për mosregjistrimin e listës shumemërore për këshillin e Komunës Bytyç” të KZAZ-së nr.36, Qarku Kukës. Sipas pretendimeve të palës ankuese, ky vendim është marrë në kundërshtim me ligjin.
Për sa më sipër ankuesi i kërkon KQZ-së lënien në fuqi të listës shumemërore dhe dokumenteve të kandidimit të paraqitura në KZAZ-në nr. 36, nga z. Adem Bajram Qelia.

Palët e interesuara nuk parashtruan prapësime, duke e lënë zgjidhjen e kësaj mosmarveshje në vlerësim të Komisionit Qendror të Zjedhjeve.
Pretendimet e kërkuesit mbështeten ne provat dokumentare si me poshtë:
Vendimi nr.122 datë 02.04.2011 i KZAZ-së nr.36;  2 (dy) kërkesa  për regjistrimin e listës shumemërore të kandidatëve për këshillin e Komunës Bytyç, të paraqitura respektivisht nga Z. Rasim Imeraj dhe Z. Adem Qelia dhe dy autorizime në emër të të sipër përmendurve, të nënshkruara nga z. Fatmir Hoxha me cilësinë e kryetarit të partisë. 
Nga dokumentet e administruara ne cilësinë e provës rezulton se subjekti ankues, Partia e të Drejtave të Mohuara e Re, ka paraqitur pranë KZAZ nr. 36, Qarku Kukës, dy kërkesa  për regjistrimin e listës shumemërore të kandidatëve për këshillin e Komunës Bytyç,  model-10, model i miratuar me vendimin e KQZ-së nr. 25 datë 16.02.2011. 

Secila nga kërkesat e mësipërme është nënshkruar nga kryetari i partisë të të  Drejtave të Mohuara e Re, z. Fatmir Hoxha. Dokumentacioni i kandidimit në emër të këtij subjekti është paraqitur nga 2 përsona të ndryshëm, të dy të paisur nga kryetari i Partisë me autorizimin përkatës për dorëzimin e dokumentacionit te kandidimit. Emrat e kandidatëve  në 2 listat shumemërore të paraqitura nga ky subjekt zgjedhor janë të ndryshëm.  KZAZ-ja nr.36, pasi ka marrë në dorëzim dokumentacionin e kandidimit të paraqitur si më sipër, i ka kërkuar këtij subjekti të përcaktojë se, cilin nga dokumentacionet e dorëzuara të konsiderojë si dokumentacion kandidimi. Në kushtet kur ky subjekt nuk është shprehur për sa më sipër, KZAZ ka disponuar me vendimin objekt kundërshtimi, për mosregjistrimin e listës shumemërore per këshillin e Komunës Bytyç.
Neni 72 i Kodit Zgjedhor përcakton se për zgjedhjet ne organet e qeverisjes vendore, dokumentet e kandidimit mund të nënshkruhen, jo vetëm nga kryetari i partisë, por edhe nga një përson i autorizuar prej tij. Në çeshtjen objekt shqyrtimi, lista shumemërorë e kandidatëve për këshillin e komunës është nënshkruar nga vetë kryetari i partisë. Ky i fundit ka autorizuar, me shkresat përkatëse, dy përsona të ndryshëm për dorëzimin e këtij dokumentacioni kandidimi. Shkresat me të cilat kryetari i partisë ka lëshuar autorizimet përkatëse, nuk kanë të përcaktuar datën e lëshimit të tyre. Për më tepër listat shumemërore të dorëzuara në KZAZ-në nr. 36 janë të ndryshme, asnjëri nga kandidatët të rënditur në njërën listë nuk gjendet në listën tjetër të kandidatëve. 
Në këto kushte Komisioni Qendror i Zgjedhjeve e ka të pamundur të përcaktojë se për cilën nga listat shumemërore të paraqitura, subjekti ankues ka vullnetin e plotë dhe përfundimtar për të kërkuar regjistrimin. Për rrjedhojë KQZ nuk mund të urdhërojë KZAZ-në të regjistrojë njërën apo tjetren listë të kandidatëve, për shkak të  vullnetit të paqartë të këtij subjekti  ankues.
Neni 73 parashikon që KZAZ-ja verifikon dokumentacionin e kandidimit dhe  nëse vëren parregulllsi apo mospërmbushje të kërkesave të kodit zgjedhor, ia kthen atë subjekteve zgjedhore, jo me vone se 45 dite para datës  së zgjedhjeve. Rezulton që një afat i tillë është tejkaluar dhe për pasoje  subjekti zgjedhor, Partia e të Drejtave të Mohuara e re nuk mund të paraqese dokumentacion plotësues.

PËR KËTO ARSYE

Mbështetur në nenin 21, pika 1 dhe 17,  nenin 143, pika 1, germa b të ligjit Nr. 10019, datë 29.12.2008, “Kodi Zgjedhor i Republikës së Shqipërisë”.
V E N D 0 S I:
1. Rrëzimin e kërkesës ankimore nr. 11  paraqitur nga Partia e të Drejtave të Mohuara e Re, për  kundërshtimin e vendimit nr. 122 datë 02.04.2011 të KZAZ-së nr.36, Qarku Kukës “Për mosregjistrimin e Listës shumemërore për këshillin e komunës Bytyç”.
2. Lënien në fuqi të vendimit të vendimit nr.122 datë 02.04.2011 të KZAZ-së nr. 36, Qarku Kukës.
3. Ky vendim hyn në fuqi menjëherë.
Kundër këtij vendimi, mund të bëhet ankim në Kolegjin  Zgjedhor të Gjykatës së Apelit Tiranë, brenda pesë ditëve nga shpallja e tij.

Nr.  268 i Vendimit
              Data 06.04.2011 e Vendimit       Ora 17:00 e Vendimit
                                               Shqyrtimi i kërkesës ankimore nr. 11, të Partisë të të Drejtave të Mohuara e Re, për kundërshtimin e vendimit  nr. 122, datë 02.04.2011 “Për mosregjistrimin e listës shumemërore për këshillin e Komunës Bytyç” të KZAZ-së nr.36, Qarku Kukës.

